গণপ্রজাতন্ত্রী বাংলাদশে সরকার
তথ্য অধদফতরি
বাংলাদশে সচবালয়ি
ঢাকা।
সংবাদ গতিধারা
ঢাকা, মঙ্গলবার ১৩ অক্টোবর ২০১৫, ২৮ আশ্বিন ১৪২২

৬।
মুক্তিযোদ্ধা হিসেবে স্বীকৃতি পেলেন ৪১ বীরাঙ্গনা
৭।
কোনো মহলের চাপ ছাড়াই বিচারকরা স্বাধীনভাবে বিচার করেন : প্রধান বিচারপতি 
৮।
সংসদ সদস্য মঞ্জুরুল ইসলাম লিটনকে আত্মসমর্পণের নির্দেশ 
৯।
সরকারকে আন্তর্জাতিক চাপে ফেলতেই লুককে খুনের চেষ্টা

: পাবনায় জেএমবি সদস্যের স্বীকারোক্তি
১০।
পণ্যে পাটজাত মোড়ক ব্যবহার না করলে ব্যাংক ঋণ পাওয়া যাবে না 

চলমান পাতা/২
=০২=
১।
রাজনীতি চলে যাচ্ছে ব্যবসায়ীদের পকেটে : রাষ্ট্রপতি

রাষ্ট্রপতি মো. আবদুল হামিদ বলেছেন, আমাদের দুর্ভাগ্য, রাজনীতি ব্যবসায়ীদের পকেটে চলে যাওয়ায় কলঙ্কের অধ্যায় সৃষ্টি হচ্ছে। সততার সঙ্গে রাজনীতি করার ওপর গুরুত্বারোপ করে তিনি বলেন, সততা ছাড়া কেউ রাজনীতিতে সফল হতে পারেন না। তিনি সবাইকে আশ্বস্ত করে বলেন, কিশোরগঞ্জে একটি পূর্ণাঙ্গ বিশ্ববিদ্যালয় হবে। হাওর এলাকায় একটি ক্যান্টনমেন্টও প্রতিষ্ঠা হবে। তিনি অষ্টগ্রাম থেকে ব্রাহ্মণবাড়িয়া পর্যন্ত সড়ক যোগাযোগ প্রতিষ্ঠা হবে বলেও ঘোষণা দেন। রাষ্ট্রপতি গতকাল ১২ অক্টোবর সোমবার নিজ নির্বাচনী এলাকা কিশোরগঞ্জের হাওর উপজেলা অষ্টগ্রামের ধলেশ্বরী নদীর ওপর নির্মিত ‘রাষ্ট্রপতি আবদুল হামিদ সেতু’ উদ্বোধন শেষে স্থানীয় পাইলট হাইস্কুল মাঠে এক নাগরিক সমাবেশে এসব কথা বলেন। সূত্র-সংবাদ (শেষ পৃ.,ক.৪), প্রথম আলো (পৃ.১,ক.৫), ইত্তেফাক (শেষ পৃ.,ক.১), ডেইলি স্টার (পৃ.১,ক.৬), ইন্ডিপেনডেন্ট (পৃ.১,ক.১)।
২।
দলীয় প্রতীকে সকল ভোট : স্থানীয় সরকারের সব স্তরে প্রশাসক নিয়োগের বিধান মন্ত্রিসভায় অনুমোদন

জাতীয় নির্বাচনের মতো স্থানীয় সরকারের সকল স্তরের (ইউনিয়ন পরিষদ, পৌরসভা, উপজেলা, জেলা পরিষদ ও সিটি কর্পোরেশন) নির্বাচনে দলীয় প্রতীক ও মনোনয়নে প্রার্থিতা নির্ধারণের বিধান রেখে সংশ্লিষ্ট আইন সমূহের সংশোধনী প্রস্তাব গতকাল ১২ অক্টোবর সোমবার অনুমোদন করেছে মন্ত্রিসভা। একই সঙ্গে দৈবদুর্বিপাক ও অন্য কোনো কারণে এসব স্তরে যথাসময়ে নির্বাচন অনুষ্ঠান সম্ভব না হলে সরকার পরবর্তী নির্বাচন না হওয়া পর্যন্ত প্রশাসক নিয়োগ করতে পারবে মর্মে বিধান করা হয়েছে। এতদিন বিধানটি কেবল সিটি কর্পোরেশন এবং নতুন পৌরসভার ক্ষেত্রে প্রযোজ্য ছিল। নির্বাচন কমিশনের নিবন্ধিত সব রাজনৈতিক দল এসব নির্বাচনে প্রার্থী দিতে পারবে। পাশাপাশি নির্দলীয়ভাবেও প্রার্থী হওয়া যাবে। মন্ত্রিপরিষদ বিভাগের সভাকক্ষে অনুষ্ঠিত এ সভায় প্রধানমন্ত্রী শেখ হাসিনা সভাপতিত্ব করেন। সূত্র-ইত্তেফাক, প্রথম আলো, জনকণ্ঠ, সমকাল, ইন্ডিপেনডেন্ট, ডেইলি সান, নিউ নেশনসহ অধিকাংশ দৈনিক এ বিষয়ে লিড নিউজ ছেপেছে। 
৩।
জনগণের ক্রয়ক্ষমতা বাড়াতে কাজ করুন : প্রধানমন্ত্রী

প্রধানমন্ত্রী শেখ হাসিনা কল-কারখানায় উৎপাদনশীলতা ও কর্মদক্ষতা বাড়ানোর পাশাপাশি জনগণের ক্রয়ক্ষমতা বাড়াতে কাজ করার জন্য বেসরকারি খাতের প্রতি আহ্বান জানিয়ে বলেছেন, কল-কারখানায় উৎপাদনশীলতা এবং জনগণের কর্মদক্ষতা বৃদ্ধিই যথেষ্ট নয়। দেশকে আরো এগিয়ে নিতে আপনাদেরকে জনগণের ক্রয়ক্ষমতা বৃদ্ধির দিকেও নজর দিতে হবে। গতকাল ১২ অক্টোবর সোমবার গণভবনে ব্যাংকার্স এসোসিয়েশন অব বাংলাদেশের নেতৃবৃন্দ প্রধানমন্ত্রীর ত্রাণ ও কল্যাণ তহবিলে অনুদানের চেক হস্তান্তর করতে গেলে তিনি এ আহ্বান জানান। সূত্র-ইত্তেফাক (পৃ.২,ক.১), প্রথম আলো (পৃ.২,ক.৮), সমকাল (পৃ.১,ক.৮), ইন্ডিপেনডেন্ট (শেষ পৃ.,ক.২), বাংলাদেশ টুডে (পৃ.১,ক.১)।
৪।
খাদ্যে ভেজাল প্রতিরোধ আন্দোলন সফল করতে হবে : স্বাস্থ্যমন্ত্রী

স্বাস্থ্য ও পরিবার কল্যাণ মন্ত্রী মোহাম্মদ নাসিম খাদ্যে ভেজাল প্রতিরোধে জেলা পর্যায়ে স্যানিটারি ইন্সপেক্টররা যথাযথভাবে কাজ করছে কিনা তা তদারকি করার জন্য স্বাস্থ্য অধিদপ্তরকে নির্দেশ দিয়ে বলেছেন, স্যানিটারি ইন্সপেক্টররা সততা ও নিষ্ঠার সঙ্গে দায়িত্ব পালন করলে খাদ্যে ভেজাল প্রতিরোধ আন্দোলন সফল হবে। স্বাস্থ্যমন্ত্রী গতকাল ১২ অক্টোবর সোমবার সচিবালয়ে স্বাস্থ্য খাতের উন্নয়ন কার্যক্রম পর্যালোচনা সভায় সভাপতিত্বকালে একথা বলেন। সূত্র-ইত্তেফাক (শেষ পৃ.,ক.১)।
৫।
বাংলাদেশে থাকতে হলে প্রধানমন্ত্রী শেখ হাসিনার উন্নয়নের গাড়িতে উঠুন : তথ্যমন্ত্রী 

জাতীয় সমাজতান্ত্রিক দল সভাপতি ও তথ্যমন্ত্রী হাসানুল হক ইনু বিএনপি চেয়ারপার্সন খালেদা জিয়াকে উদ্দেশ্য করে বলেছেন, যদি বাংলাদেশে থাকতে চান তাহলে প্রধানমন্ত্রী শেখ হাসিনার উন্নয়নের গাড়িতে উঠুন। শেখ হাসিনার বিকল্প যুদ্ধাপরাধী-সন্ত্রাসী-জঙ্গিবাদ হতে পারে না। তিনি গতকাল ১২ অক্টোবর সোমবার রাজশাহীর গণকপাড়া মোড়ে জাসদ রাজশাহী জেলা ও মহানগর শাখার আয়োজনে ‘জঙ্গিবাদ-সন্ত্রাসবাদ দমন, গণতন্ত্র-শান্তি ও উন্নয়নের ধারা এগিয়ে নিন’ স্লোগানকে সামনে রেখে এক জনসভায় তথ্যমন্ত্রী এসব কথা বলেন। সূত্র-ভোরের কাগজ (শেষ পৃ.,ক.১), ইত্তেফাক (শেষ পৃ.,ক.৫), সমকাল (পৃ.১৯,ক.৩)।
৬।
মুক্তিযোদ্ধা হিসেবে স্বীকৃতি পেলেন ৪১ বীরাঙ্গনা

মুক্তিযোদ্ধা হিসেবে স্বীকৃতি পেয়েছেন ৪১ জন বীরাঙ্গনা। গতকাল ১২ অক্টোবর সোমবার তাঁদের তালিকা গেজেট আকারে প্রকাশ করেছে মুক্তিযুদ্ধ বিষয়ক মন্ত্রণালয়। একাত্তরে মুক্তিযুদ্ধের সময় নির্যাতিত নারীদের এর আগে বীরাঙ্গনা স্বীকৃতি দিয়ে সম্মান জানানো হয়। পরে তাঁদের প্রকৃত মুক্তিযোদ্ধা হিসেবে স্বীকৃতি দেওয়ার সিদ্ধান্ত নেওয়া হয়। মুক্তিযুদ্ধ বিষয়ক মন্ত্রী আ ক ম মোজাম্মেল হক বলেন, আরও বেশি সংখ্যক বীরাঙ্গনাকে মুক্তিযোদ্ধার স্বীকৃতি সরকার দিতে চায়, তবে বিষয়টি স্পর্শকাতর হওয়ায় তাঁদের সতর্কতার সঙ্গে এগোতে হচ্ছে। সূত্র-প্রথম আলো (শেষ পৃ.,ক.১), জনকণ্ঠ (পৃ.১,ক.১), ইত্তেফাক (শেষ পৃ.,ক.২), ডেইলি স্টার (শেষ পৃ.,ক.১), ইন্ডিপেনডেন্ট (শেষ পৃ.,ক.৬)।
৭।
কোনো মহলের চাপ ছাড়াই বিচারকরা স্বাধীনভাবে বিচার করেন : প্রধান বিচারপতি 

প্রধান বিচারপতি সুরেন্দ্র কুমার সিনহা বলেছেন, বিচারকরা এখন সম্পূর্ণভাবে প্রভাবমুক্ত। কোনো মহলের কোনো রকম চাপ ছাড়াই তারা স্বাধীনভাবে বিচার করেন। একই সঙ্গে সরকারের বা নির্বাহী বিভাগের চাপে কোনো বিচারক নিয়োগ দেওয়া হয় না। তিনি গতকাল ১২ অক্টোবর সোমবার যশোর জেলা আইনজীবী সমিতির কার্যালয়ে আইনজীবীদের সঙ্গে মতবিনিময়কালে এ কথা বলেন। সূত্র-ভোরের কাগজ (শেষ পৃ.,ক.৫), জনকণ্ঠ (পৃ.২,ক.২), ইত্তেফাক (পৃ.১,ক.১), ইন্ডিপেনডেন্ট (পৃ.১৯,ক.৩)।
৮।
সংসদ সদস্য মঞ্জুরুল ইসলাম লিটনকে আত্মসমর্পণের নির্দেশ 

গাইবান্ধা-১ আসনের সংসদ সদস্য মঞ্জুরুল ইসলাম লিটনের আগাম জামিনের আবেদন খারিজ করে দিয়েছেন হাইকোর্ট। একই সঙ্গে তাকে আগামী ১৮ অক্টোবরের মধ্যে গাইবান্ধার বিচারিক আদালতে আত্মসমর্পণের নির্দেশ দেওয়া হয়েছে। বিচারপতি এম ইনায়েতুর রহিম ও বিচারপতি ভীষ্মদেব চক্রবর্তীর অবকাশকালীন হাইকোর্ট বেঞ্চ গতকাল ১২ অক্টোবর সোমবার এ আদেশ দেন। সূত্র-ভোরের কাগজ (পৃ.১,ক.৭), ইত্তেফাক (পৃ.১,ক.৬), প্রথম আলো (পৃ.১,ক.৭), ইন্ডিপেনডেন্ট (পৃ.১,ক.৬), ডেইলি সান (পৃ.১,ক.৭)। ডেইলি স্টার, বাংলাদেশ টুডে এ বিষয়ে লিড নিউজ ছেপেছে।
৯।
সরকারকে আন্তর্জাতিক চাপে ফেলতেই লুককে খুনের চেষ্টা

: পাবনায় জেএমবি সদস্যের স্বীকারোক্তি

সরকারকে আন্তর্জাতিকভাবে চাপে ফেলতেই পাবনার ঈশ্বরদীতে ফেইথ বাইবেল চার্চের যাজক লুক সরকারকে গলা কেটে হত্যার চেষ্টা করে নিষিদ্ধ জঙ্গি সংগঠন জেএমবি সদস্যরা। আঞ্চলিক কমান্ডারের নির্দেশে আব্দুর রাকিব রাব্বী, রাকিবুল ইসলাম তৌহিদ ও শাকিল আহমেদ নামে তিন জন এই অপারেশন পরিচালনা করে। মিশনে অংশ নেওয়া রাকিব রাব্বীসহ জেএমবির ৫ সদস্য পুলিশের হাতে গ্রেফতার হয়েছে। রাকিব গতকাল ১২ অক্টোবর সোমবার পাবনার মুখ্য বিচারিক আদালতে ১৬৪ ধারায় স্বীকারোক্তিমূলক জবানবন্দি দিয়ে হত্যাচেষ্টার এসব তথ্য জানিয়েছে। সূত্র-ইত্তেফাক (পৃ.১,ক.১), প্রথম আলো (শেষ পৃ.,ক.১), ডেইলি স্টার (পৃ.১,ক.১), ইন্ডিপেনডেন্ট (পৃ.১,ক.৮)।
১০।
পণ্যে পাটজাত মোড়ক ব্যবহার না করলে ব্যাংক ঋণ পাওয়া যাবে না 

- নিষিদ্ধ তালিকাভুক্তদের সঙ্গে লেনদেন করা যাবে না : বাংলাদেশ ব্যাংকের নির্দেশনা  

পণ্যে পাটজাত মোড়কের বাধ্যতামুলক ব্যবহার আইন-২০১০ এর সুষ্ঠু বাস্তবায়ন করার কথা বলা হয়েছে। যেসব ব্যবসায়ী ও প্রতিষ্ঠান এ নিয়ম না মানবে তারা ব্যাংক থেকে ঋণ পাওয়ার যোগ্য হবেন না। গতকাল ১২ অক্টোবর সোমবার বাংলাদেশ ব্যাংকের এক প্রজ্ঞাপনপত্রে একথা বলা হয়েছে। সূত্র-ইত্তেফাক (পৃ.১৮,ক.৬), সমকাল (পৃ.১২,ক.৬), প্রথম আলো (পৃ.১২,ক.৪), ডেইলি স্টার বিজনেস (পৃ.১,ক.৫)।

দেশের সমবায় সমিতিগুলোকে জাতিসংঘের নিরাপত্তা পরিষদের বিভিন্ন রেজুলেশনের আওতায় সন্ত্রাস অর্থায়নে জড়িত সন্দেহে তালিকাভুক্ত বা বাংলাদেশ সরকারের নিষিদ্ধ ঘোষিত কোনো ব্যক্তি বা সত্তার সঙ্গে কোনো ধরনের (আমানত সংগ্রহ ও ঋণ প্রদান) লেনদেন না করতে নির্দেশ দিয়েছে বাংলাদেশ ব্যাংক। বেনামে বা ছদ্মনামে কোনো গ্রাহক বা সদস্যের কাছ থেকে আমানত সংগ্রহ বা ঋণ প্রদান করা থেকেও তাদের বিরত থাকতে বলা হয়েছে। একই সঙ্গে নিষিদ্ধ ব্যক্তির ও প্রতিষ্ঠানের হালনাগাদ তথ্য সংরক্ষণ করতেও বলা হয়েছে। গতকাল ১২ অক্টোবর সোমবার বাংলাদেশ আর্থিক গোয়েন্দা ইউনিট (বিএফআইইউ) থেকে এ সংক্রান্ত প্রজ্ঞাপন জারি করে দেশের সকল সমবায় সমিতির ব্যবস্থাপনা কমিটির চেয়ারম্যান বরাবর পাঠানো হয়েছে। সূত্র-জনকণ্ঠ (পৃ.১৮,ক.২), ইত্তেফাক (পৃ.১৮,ক.৬)।
১১।
প্রাথমিক শিক্ষক নিয়োগ : ২২ জেলার লিখিত পরীক্ষার ফল প্রকাশ

সরকারি প্রাথমিক বিদ্যালয়ের প্রাক-প্রাথমিক শিক্ষার জন্য ‘সহকারি শিক্ষক নিয়োগ-২০১৪’ এর ২২টি জেলার লিখিত পরীক্ষার ফল গতকাল ১২ অক্টোবর সোমবার প্রকাশ করা হয়েছে। এবার লিখিত পরীক্ষায় উত্তীর্ণ হয়েছেন ৯ হাজার ৭২৭ প্রার্থী। এ পরীক্ষায় অংশগ্রহণকারীর সংখ্যা ছিল এক লাখ ৪৪ হাজার ১১২ জন। সূত্র-সমকাল (পৃ.১,ক.১), প্রথম আলো (পৃ.২,ক.৮), ইত্তেফাক (শেষ পৃ.,ক.৮), ডেইলি স্টার (পৃ.২,ক.৫)।
১২।
চট্টগ্রাম জেলার মিরসরাইয়ে ট্রাক উল্টে ৭ জন নিহত

চট্টগ্রাম জেলার মিরসরাইয়ে চালবোঝাই ট্রাক উল্টে ৭ জন নিহত ও ৪ জন আহত হয়েছে। গতকাল ১২ অক্টোবর সোমবার ভোর সাড়ে ৫টায় উপজেলার ঢাকা-চট্টগ্রাম মহাসড়কের সোনাপাহাড় নাছির হোটেল এলাকায় এ মর্মান্তিক দুর্ঘটনা ঘটে। বিকেল ৩টায় চট্টগ্রামের অতিরিক্ত জেলা ম্যাজিস্ট্রেটের নির্দেশে স্বজনদের কাছে নিহতদের মৃতদেহ হস্তান্তর করে জোরারগঞ্জ হাইওয়ে থানা পুলিশ। সূত্র-সংবাদ (পৃ.১, ক.২), জনকণ্ঠ (পৃ.১,ক.৪), ডেইলি স্টার (শেষ পৃ.,ক.১), নিউজ টুডে (পৃ.১,ক.৮)।
সম্পাদকীয়
ক.
প্রথম আলো : আমদানি-রপ্তানি নিয়ন্ত্রকের কার্যালয় (সিসিআইই) ঢাকার মো. শহিদুল হক প্রধানের ঘুষ নেওয়ার খবর ও ভিডিও প্রকাশিত হওয়ার পর তাকে নিয়ন্ত্রকের পদ হতে অপসারণ করে বাণিজ্য মন্ত্রণালয়ে সংযুক্ত করার কথা উল্লেখ করে এ ধরনের দুর্নীতির বিরুদ্ধে কঠোর ব্যবস্থা নেওয়ার দাবি; 

খ.
ইত্তেফাক : তৈরি পোশাকসহ বিভিন্ন শিল্পখাতে দক্ষ শ্রমিক ঘাটতি দূর করতে অগ্রাধিকার ভিত্তিতে সাধারণ, মধ্যম ও উচ্চ পর্যায়ের কর্মীদের প্রশিক্ষণের জন্য উপযুক্ত অবকাঠামো গড়ে তোলার ওপর গুরুত্বারোপ; 

গ.
জনকণ্ঠ : ঢাকা ও চট্টগ্রাম বিমানবন্দর সোনা চোরাচালানের নিরাপদ রুট হিসেবে বার বার ব্যবহৃত হওয়ায় উদ্বেগ প্রকাশ করে গোয়েন্দা সংস্থার রিপোর্ট অনুযায়ী বিমানবন্দরের যে ২৭২ কর্মকর্তা চোরাচালানের সঙ্গে জড়িত তাদের নাম প্রকাশসহ কঠোর ব্যবস্থা নিয়ে চোরাচালান রোধ করা সম্ভব বলে মন্তব্য; 

ঘ.
সংবাদ : বাংলাদেশে ৬৫ শতাংশ মেয়েই ১৮ বছরের আগেই বাল্যবিয়ের শিকার হচ্ছে উল্লেখ করে সমাজ থেকে দারিদ্রতা দূর করে বাল্যবিয়ে রোধ করার ওপর গুরুত্বারোপ; 

ঙ.
যুগান্তর : রাজধানীতে মশার উপদ্রব বেড়ে যাওয়ায় ডেঙ্গু জ্বরের প্রকোপ বাড়ায় এ ব্যাপারে সতর্কতামূলক ও জনসচেতনতামূলক কার্যক্রম জোরদার করার সুপারিশ; 

চ.
ডেইলি স্টার : সন্ত্রাসী কর্মকা- প্রতিরোধে সন্ত্রাসী ঘটনার ১৫৬টি মামলা নিষ্পত্তি করে জড়িতদের বিরুদ্ধে কঠোর আইনি পদক্ষেপ  গ্রহণের সুপারিশ; 

ছ.
ইন্ডিপেনডেন্ট : বিশ্ব বাণিজ্য সংস্থার ট্রেড রিলেটেড ইন্টিলেকচুয়াল প্রোপার্টি রাইটস (টিআরআইপিএস) ট্রিএটি থেকে দেওয়া বাংলাদেশের ওষুধ শিল্প খাতের সুবিধা ২০১৬ সালে শেষ হয়ে যাওয়ার উল্লেখ করে সরকারকে সেই সুবিধা ২০২১ সাল পর্যন্ত বাড়ানোর উদ্যোগ নেওয়ার আহ্বান; 
জ.
ডেইলি সান : পথ শিশুসহ শিশু শ্রমিকদের পুনর্বাসনে জরুরিভিত্তিতে দ্রুত কার্যকর উদ্যোগ গ্রহণের ওপর গুরুত্বারোপ; 

ঝ.
নিউ নেশন : গ্যাস, তেল ও বিদ্যুৎ খাতের নির্মাণ কাজে জড়িত বিদেশি প্রতিষ্ঠানগুলো নিরাপত্তা ঝুঁকির অজুহাতে তাদের কর্মরত লোকবল সরিয়ে নিয়ে যাওয়ার প্রসঙ্গ তুলে ধরে সরকারকে রাজনৈতিকভাবে দেশের নিরাপত্তা বজায় রাখার ব্যবস্থা নেওয়ার সুপারিশ; 

ঞ.
ফিনানশিয়াল এক্সপ্রেস : পাটের ব্যাগ ব্যবহার বাধ্যতামূলক আইন যথাযথভাবে প্রয়োগের অভাবে আইন শিথিল হয়ে পড়ায় উল্লিখিত আইন প্রয়োগে জোরদার ব্যবস্থা গ্রহণের আহ্বান জানিয়ে সম্পাদকীয় প্রকাশ করেছে।  
উপ-সম্পাদকীয়

সংবাদ পত্রিকায় প্রকাশিত কলামে ডিজিটাল বাংলাদেশ গড়ার উদ্যোগ নিতে দেশে ব্রডব্যান্ড ইন্টারনেটের প্রসার ঘটাতে এবং ইন্টারনেটকে সাধারণ মানুষের ক্রয় ক্ষমতার মধ্যে নিয়ে আসতে হবে বলে উল্লেখ করা হয়েছে। 
নিবন্ধ ও ফিচার

ইত্তেফাক পত্রিকায় প্রকাশিত ‘নারীর সহিংসতা কি বন্ধ হবে না’ শিরোনামের নিবন্ধে মীর আব্দুল আলীম নারীর প্রতি সহিংসতা রোধে আইন প্রয়োগের মাধ্যমে তাদের জন্য ঘরে বাইরে নিরাপদ পরিবেশ নিশ্চিত করতে হবে বলে অভিমত প্রকাশ করেছেন।  

